                         ԱՄՓՈՓԱԹԵՐԹ
Հայաստանի Հանրապետության ներքին գործերի նախարարության ոստիկանության համակարգում գործող ձերբակալվածներին պահելու վայրերի շինության և կահավորման առանձնահատկությունները սահմանելու մասին ՀՀ կառավարության որոշման նախագծի վերաբերյալ ստացված դիտողությունների և առաջարկությունների
	1.   ՀՀ ազգային անվտանգության ծառայություն
	06․06․2023

	
	11/858

	Առաջարկություններ չկան։
	

	2.  ՀՀ հակակոռուպցիոն կոմիտե
	05․06․2023

	
	18-4592-23

	Առաջարկություններ և դիտողություններ չկան։
	

	3.   ՀՀ Գլխավոր դատախազություն
	08․06․2023

	
	02/20.4/10336-2023

	Նախագծի ընդունումը հիմնավորվում է ձերբակալվածներին պահելու վայրերի շինության և կահավորման առանձնահատկությունները միջազգային ստանդարտներին հնարավորինս համապատասխանեցնելու անհրաժեշտությամբ: Այդուհանդերձ, Նախագծի հեղինակների կողմից չի հստակեցվում, թե խոսքը միջազգային որ կառույցի կողմից ընդունված կոնկրետ որ չափանիշներին է վերաբերում: Ըստ այդ, գտնում ենք, որ Նախագծում անհրաժեշտ է իրացնել Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական կոմիտեի (CPT) բոլոր ստանդարտները՝ կապված խնդրո առարկայի հետ՝ ձերբակալված անձանց իրավունքների համակողմանի պաշտպանության, ինչպես նաև  ձերբակալվածներին պահելու վայրերի հիմնական վերանորոգման կամ ձերբակալվածներին պահելու նոր վայրերի կառուցման համար հատկացվելիք ֆինանսական միջոցների նպատակային և արդյունավետ օգտագործման համար: 
	Չի ընդունվել

Նախագիծը մշակվել է տարբեր կառույցների առաջարկությունների հիման վրա, մասնավորապես՝ Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական կոմիտեի (CPT, ԽԿԿ), ՀՀ մարդու իրավունքների պաշտպանի գրասենյակի աշխատակիցների և ՁՊՎ-ներում վերահսկողություն իրականացնող հասարակական դիտորդական խմբի կողմից, ինչի մասին նշված է հիմնավորման մեջ։


	4.   ՀՀ ֆինանսների նախարարություն
	09․06․2023

	
	01/11-1/11527-2023

	Դիտողություններ և առաջարկություններ չկան, միաժամանակ, հարկ ենք համարում նշել, որ կից ներկայացված հիմնավորման hամաձայն՝ վերոնշյալ նախագծի ընդունումից հետո նախատեսվում է 33 ձերբակալվածների պահման վայրերում կատարել շինարարական աշխատանքներ, որի ընդանուր արժեքը, ըստ նախնական արված հաշվարկների, կկազմի 790.9 մլն դրամ: Այդ կապակցությամ հայտնում ենք, որ  նշված նպատակով ՀՀ 2023 թվականի պետական բյուջեում, ինչպես նաև                               ՀՀ 2024-2026թթ. պետական միջնաժամկետ ծախսերի ծրագրերում ֆինանսական միջոցներ նախատեսված չեն։ 
	Չի ընդունվել
Նախագծի ընդունումը չի ենթադրում թվով 33 ձերբակալվածների պահման վայրերում միաժամանակ կատարել շինարարական կամ հիմնական վերանորոգման աշխատանքներ։ Նշված աշխատանքները կկատարվեն հերթականությամբ՝ ըստ անհրաժեշտության (առաջնահերթության), որի արդյունքում անհրաժեշտություն չի առաջանա պետական բյուջեից կատարել միանվագ մեծածավալ ծախսեր։

	5.   ՀՀ բարձրագույն դատական խորհուրդ
	12․06․2023

	
	ԴԴ/1017-23

	Դիտողություններ և առաջարկություններ չկան։
	

	6.   ՀՀ մարդու իրավունքների պաշտպան
	12․06․2023

	
	01/13.3/1941-2023

	1. Նախագծի Հավելվածի  ՁՊՎ-ի շինության և կահավորման առանձնահատկությունները վերնագիրը կրող 2-րդ գլխի (այսուհետ՝ 2-րդ գլուխ) 2-րդ կետով նախատեսվում է ՁՊՎ-ի զբոսաբակ և այլ նշանակության սենյակներ մտնող աստիճանները սարքավորել թեքահարթակներով։


Վերոգրյալի հետ կապված՝ հարկ է նշել, որ անհրաժեշտ է ոչ միայն ՁՊՎ-ի զբոսաբակ և սենյակներ մտնող աստիճանները սարքավորել թեքահարթակներով, այլև ՁՊՎ-ի մուտքը և խցերը, որտեղ «Ձերբակալված և կալանավորված անձանց պահելու մասին» օրենքի համաձայն՝ պահվում են ձերբակալված անձինք:

Որպես օրինակ նշենք, որ Դիլիջանի և Ճամբարակի ՁՊՎ-ների մուտքը աստիճաններով է, ինչը դժվարություններ է ստեղծում տեղաշարժման խնդիրներ ունեցող անձանց համար:


Բացի այդ՝ կան նաև ՁՊՎ-ներ, որտեղ խցերը, ինչպես նաև լոգարանն ու զուգարանը զգալիորեն բարձր են միջանցքի հատակից, ինչը ևս լրացուցիչ դժվարություններ է ստեղծում տեղաշարժման խնդիրներ ունեցող անձանց համար:

Հիմք ընդունելով վերոգրյալը՝ առաջարկում ենք թեքահարթակներով սարքավորել նաև ՁՊՎ-ի մուտքը, բոլոր սենյակներն ու խցերը, ինչպես նաև լոգարանն ու զուգարանը՝ հարմարեցնելով այն տեղաշարժման խնդիրներ ունեցող անձանց կարիքներին:
	Ընդունվել է 


	2.
Նախագծի Հավելվածի 2-րդ գլխի 6-րդ կետի համաձայն՝ նոր կառուցվող ՁՊՎ-ների լոգասենյակը և զուգարանը տեղակայվում են առանձնացված, իսկ հիմնական նորոգվող ՁՊՎ-ներում հնարավորության դեպքում դրանք առանձնացվում են։ Զուգարանի ու լոգարանի դռները սարքավորվում են հատակից 150 սմ բարձրությամբ, 120 x 150 մմ չափերով դիտանցքներ` տեսադիտարկում կատարելու նպատակով: Լոգարանում ցնցուղի, իսկ զուգարանում զուգարանակոնքի հատվածները ընդհանուր տարածքից առանձնացվում  են կիսապատերով ուղիղ տեսադիտարկումից խուսափելու համար։ 

Ինչպես արդեն նշել ենք Նախագծի Հավելվածի 2-րդ գլխի 2-րդ կետի վերաբերյալ նկատառումներում՝ զուգարանի և լոգարանի միջանցքի հատակից բարձր լինելու պարագայում՝ լրացուցիչ դժվարություններ են ստեղծվում տեղաշարժման խնդիրներ ունեցող անձանց համար:

Հետևաբար՝ անհրաժեշտ է զուգարանն ու լոգարանը ևս հարմարեցնել ՁՊՎ-ներում պահվող տեղաշարժման խնդիրներ ունեցող անձանց կարիքներին:
	 Ընդունվել է


	3.
Նախագծի Հավելվածի 2-րդ գլխի 7-րդ կետով նախատեսվում է խցերում անցկացնել խմելու ջրի ծորակ և կոյուղի, իսկ անչափահասների, հղի և իրենց մոտ երեխա ունեցող կանանց համար առանձնացված խցերում նաև տաք ջրի ծորակ։

Նշվածի հետ կապված՝ հարկ է նկատի ունենալ, որ խցերում պետք է  անցկացնել խմելու ջրի համակարգ՝ ծորակով, և կոյուղի, ինչպես նաև խցերն ապահովել խմելու ջրով:

Պետք է փաստել նաև, որ Նախագծի հիմնավորումների համաձայն՝ Նախագծի ընդունումը միտված է ՁՊՎ-ներում վերահսկողություն իրականացնող հասարակական դիտորդական խմբի և Մարդու իրավունքների պաշտպանի աշխատակազմի կողմից ՁՊՎ-ներում արձանագրված մի շարք խնդիրների լուծմանը, որոնցից մեկն էլ՝ առողջական խնդիրներ ունեցողներին, հղիներին կամ իրենց մոտ անչափահաս երեխա ունեցող կանանց պահելու համար առանձնացված խցերում տաք ջրի բացակայությունն է:

Չնայած վերոգրյալին՝ Նախագծով նախատեսվում է տաք ջրի ծորակով ապահովել միայն անչափահասների, հղի և իրենց մոտ երեխա ունեցող կանանց համար առանձնացված խցերը:

Հաշվի առնելով ներկայացված խնդիրը և խնդրի լուծմանն ուղղված Նախագծի հիմնավորումները՝ առաջարկում ենք հնարավորության դեպքում բոլոր խցերն ու սենյակներն ապահովել տաք ջրով:
	Չի ընդունվել
Գործնականում բոլոր խցերում տաք ջրի ապահովման անհրաժեշտություն (կարիք) չի առաջանում, քանի որ կարիքն առաջանալու դեպքում օգտվում են լոգարանում առկա տաք ջրից։

	4.
Նախագծի Հավելվածի 2-րդ գլխի 10-րդ կետի համաձայն՝ խցերի, ծառայողական և օժանդակ շինությունների բոլոր պատուհանախորշերում տեղադրվում են մետաղյա վանդակաճաղեր 12 մմ-ից ոչ պակաս տրամագծով մետաղաձողերից: Վանդակի բջիջների չափսերը 120 x 150մմ, իսկ արտաքին կողմից տեղադրվում են պատուհաններ, որոնք ՁՊՎ միջանցքից՝ էլեկտրական սեղմակի միջոցով բացվում են դեպի դուրս։ 

Վերոգրյալի հետ կապված՝ կարծում ենք, որ ավելի նպատակահարմար կլինի էլեկտրական սեղմակը, որի միջոցով բացվում են պատուհանները, տեղադրել ոչ թե միջանցքում, այլ խցերում կամ սենյակներում՝ ազատությունից զրկված անձի կախվածությունը ոստիկանության ծառայողից հնարավորինս նվազեցնելու նպատակով:
	Չի ընդունվել
Նշված սեղմակը գտնվում է  էլեկտրական լարման տակ և խցերում տեղադրելու պարագայում դրանք կարող են օգտագործվել որպես ինքնասպանություն գործելու հնարավոր միջոց։

	5. Նախագծի Հավելվածի 2-րդ գլխի 13-րդ կետի համաձայն՝ ՁՊՎ-ի քննչական սենյակի դուռը պետք է ձայնամեկուսացված լինի: Տեսակցությունների սենյակում տեղադրվում է 1մ-ից ոչ պակաս լայնությամբ, մեջտեղում 20սմ բարձրություն ունեցող միջնորմով սեղան: Ներքևից սեղանը կիսվում է հոծ արգելապատով: Սեղանի դիմացի մասում տեղադրվում է ևս մեկ սեղան` ՁՊՎ-ի ծառայողի համար, որը ներկա է գտնվում պահվող անձի և նրա մերձավոր ազգականների տեսակցության ընթացքում:

Նախագծի Հավելվածի 2-րդ գլխի 14-րդ կետի համաձայն՝ պահվող անձի և պաշտպանի կամ փաստաբանի տեսակցության տեսողական հսկողությունն ապահովելու նպատակով սենյակի դռան վրա՝ հատակից 150սմ բարձրությամբ, չկոտրվող օրգանական ապակուց սարքավորվում է դիտանցք կամ սենյակում տեղակայվում է տեսախցիկ (տեսագրող), որը թույլ է տալիս տեսնել, բայց չլսել պահվող անձի և պաշտպանի (փաստաբանի) խոսակցությունը:

Հայաստանի Հանրապետության քրեակատարողական օրենսգրքի 80-րդ հոդվածի 3-րդ մասի համաձայն՝ դատապարտյալներին քրեակատարողական հիմնարկում տրամադրվում են կարճատև տեսակցություններ մերձավոր ազգականների կամ այլ անձանց հետ՝ քրեակատարողական հիմնարկի ներկայացուցչի տեսողական հսկողությամբ:

Հաշվի առնելով այն հանգամանքը, որ քրեակատարողական հիմնարկներում դատապարտված անձանց տեսակցության նկատմամբ իրականացվում է միայն տեսողական հսկողություն, կարծում ենք, որ նման կարգավորում պետք է նախատեսել նաև ՁՊՎ-ներում պահվող անձանց համար և ապահովել, որ հսկողությունն իրականացվի ոստիկանության ծառայողի տեսանելիության սահմաններում, բայց լսելիության սահմաններից դուրս:


Հետևաբար՝ առաջարկում ենք տեսակցությունների սենյակում  սեղանի դիմացի մասում ՁՊՎ-ի ծառայողի համար ևս մեկ սեղան դնելու փոխարեն՝ հսկողությունն իրականացնել ոչ թե սենյակի ներսից, այլ դրսից, օրինակ՝ տեսակցությունների սենյակում դրված տեսախցիկի կամ սենյակի դռան վրա դրված դիտանցքի միջոցով:
	  Ընդունվել է 

	6. Նախագծի Հավելվածի 2-րդ գլխի 17-րդ կետի համաձայն՝ ՁՊՎ-ների խցերն ապահովվում են էլեկտրական կարգավորիչներով, որոնց միջոցով անհրաժեշտության դեպքում գիշերային ժամերին կթուլացվի խցերի լուսավորությունը: 

Նշվածի հետ կապված՝ անհրաժեշտ է պարզաբանել, թե ինչպես են կառավարվելու էլեկտրական կարգավորիչները, մասնավորապես՝ խցի ներսից, թե դրսից:
	Ընդունվել է
  

	7. Նախագծի Հավելվածի 2-րդ գլխի 20-րդ կետի համաձայն՝ ՁՊՎ-ում նախատեսվում են ազդանշանների հետևյալ տեսակները` Տագնապ և Կանչ: 

Նախագծի Հավելվածի 2-րդ գլխի 21-րդ կետի համաձայն՝ Կանչ ազդանշանը տեղադրվում է ՁՊՎ-ի միջանցքում` ՁՊՎ ոստիկանի ու հերթափոխի ավագի (օգնականի) միջև հրատապ կապն ապահովելու նպատակով: Տագնապ ազդանշանը պետք է կրկնօրինակվի ՁՊՎ-ի հերթապահ ծառայողի պահակետում:

Վերոգրյալի հետ կապված՝ առաջարկում ենք «Կանչ» ազդանշանը տեղադրել նաև խցերում՝ ձերբակալված անձի և հերթապահ ծառայողի միջև կապն ապահովելու համար:

Բացի դա՝ նշենք, որ Նախագծով բացահայտված չէ, թե ինչի համար է նախատեսված «Տագնապ» ազդանշանը, որի համար էլ առաջարկում ենք պարզաբանել «Տագնապ» ազդանշանի նշանակությունն ու կիրառելիությունը:
	 Ընդունվել է


	8. Նախագծի Հավելվածի 2-րդ գլխի 24-րդ կետի համաձայն՝ զբոսաբակերը կահավորվում են մարմնամարզական պարագաներով (պտտաձող, ծանրաձող, հանտել, գնդակ և այլն), նստարանով՝ վերին մասը մետաղյա ծածկով՝ արևի ուղիղ ճառագայթներից և տեղումներից պաշտպանելու համար, ինչպես նաև աղբամանով։

Նշվածի հետ կապված՝ առաջարկում ենք զբոսաբակերը կահավորել նաև այնպիսի մարմնամարզական պարագաներով, որոնցից կկարողանան օգտվել նաև կանայք և անչափահասները:
	 Ընդունվել է


	9.
Նախագծի Հավելվածի 2-րդ գլխի 25-րդ կետի համաձայն՝ զբոսաբակի չափերը որոշվում են ելնելով ՁՊՎ-ի խցերի քանակից՝ բոլոր պահվող անձանց զբոսանքի հնարավորությունն ապահովելու համար։

Ելնելով այն հանգամանքից, որ օրինակ՝ ՀՀ ՆԳՆ ոստիկանության Երևան քաղաքի վարչության ձերբակալվածներին պահելու վայրերում խցերի մեծ քանակով և լրակազմով պայմանավորված՝ պահվող բոլոր անձանց միաժամանակյա զբոսանքը հնարավոր չէ իրականացնել՝ առաջարկում ենք  ՁՊՎ-ներում զբոսաբակերի չափերը որոշելիս հաշվի առնել ոչ միայն խցերի, այլև այնտեղ պահվող անձանց քանակը:
	Ընդունվել է 


	7.   ՀՀ քննչական կոմիտե
	08․06․2023

	
	01/22/185354-2023

	Դիտողություններ և առաջարկություններ չկան։
	

	8.   ՀՀ արդարադատության նախարարություն
	12․07․2023

	
	/27.2/32581-2023

	1. Նախագծի 1-ին կետով հաստատվող հավելվածի (այսուհետ՝ Հավելված) 30-րդ կետով նախատեսվում է, որ (…) նոր կառուցված կամ հիմնանորոգված ՁՊՎ-ի աշխատանքներն ավարտելուց և Հայաստանի Հանրապետության ներքին գործերի նախարարության մասնագիտացված ստորաբաժանումներից ձևավորված հանձնաժողովի կողմից հետազոտման արդյունքներով դրական եզրակացություն տալուց հետո, Ոստիկանության պետ-ներքին գործերի նախարարի տեղակալի հրամանով այն հանձնվում է շահագործման:
Վերոգրյալի կապակցությամբ հայտնում ենք, որ Նախագծով առաջարկվող կարգավորմամբ անհրաժեշտ է հստակեցնել, թե ինչ կարգով է նախատեսվում կազմավորել մասնագիտացված ստորաբաժանումներից ձևավորվող հանձնաժողովը, ինչպիսի կազմ և աշխատակարգ պետք է այն ունենա:
	Ընդունվել է

	2. Հավելվածի համարակալումն անհրաժեշտ է համապատասխանեցնել «Նորմատիվ իրավական ակտերի մասին» ՀՀ օրենքի 14-րդ հոդվածի պահանջներին, որի համաձայն՝ ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով:

	Ընդունվել է

	9.   ՀՀ վարչապետի աշխատակազմի պետաիրավական վարչություն
	01․08․2023

	
	02/10.3/26324-2023

	1. Ներկայացված նախագծով սահմանվում է, որ ձերբակալվածներին պահելու վայրերում (այսուհետ՝ ՁՊՎ) տեղադրվում են ահազանգման ազդանշանային համակարգեր և տեսախցիկներ (տեսաձայնագրման հնարավորությամբ), որոնք միացվում են հերթապահ մասին (հերթապահ ծառայությանը): Առաջարկվող կարգավորումից պարզ չէ, թե որտեղ է նախատեսվում տեսաձայնագրել (արդյոք այն իրականացվելու է, օրինակ, մենախցերում, լոգասենյակներում, հեռախոսակապից օգտվելու իրավունքի իրացման ժամանակ և այլն): Նշված խնդիրը անհրաժեշտ է քննարկել անձնական իրավունքների պաշտպանության սահմանադրաիրավական կառուցակարգերի համատեքստում: 
	Ընդունվել է


	2. Նախագծով սահմանվում է, որ ՁՊՎ-ի հիմնանորոգման աշխատանքները սկսելուց առաջ, Ոստիկանության պետ-ներքին գործերի նախարարի տեղակալի հրամանով ՁՊՎ-ի գործունեությունը դադարեցվում է, իսկ նոր կառուցված կամ հիմնանորոգված ՁՊՎ-ի աշխատանքներն ավարտելուց և Ներքին գործերի նախարարության մասնագիտացված ստորաբաժանումներից ձևավորված հանձնաժողովի կողմից հետազոտման արդյունքներով դրական եզրակացություն տալուց հետո, Ոստիկանության պետ-ներքին գործերի նախարարի տեղակալի հրամանով այն հանձնվում է շահագործման: Ծանրակշիռ հիմնավորման կարիք ունի հիմնանորոգման համար ՁՊՎ-ի գործունեությունը դադարեցնելու վերաբերյալ հրամանի ընդունման անհրաժեշտությունը՝ հաշվի առնելով այն հանգամանքը, որ առաջին անգամ չէ, որ նախատեսվում է պետական մարմնում վերանորոգում իրականացնել, իսկ նման դեպքերում որևէ պետական մարմնի գործունեությունը չի դադարեցվում:
	 Ընդունվել է



	10.   ՀՀ վարչապետի աշխատակազմի տարածքային զարգացման և շրջակա միջավայրի հարցերի վարչություն
	01․08․2023

	
	02/10.3/26324-2023

	«ՀՀ ներքին գործերի նախարարության ոստիկանության համակարգում գործող ձերբակալվածներին պահելու վայրերի շինության և կահավորման առանձնահատկությունները սահմանելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք, որ Նախագիծը համաձայնեցված չէ Քաղաքաշինության կոմիտեի հետ:
Հաշվի առնելով նախագծի՝ քաղաքաշինության ոլորտին առնչվելու հանգամանքը՝ առաջարկում ենք Նախագիծը համաձայնեցնել նաև Քաղաքաշինության կոմիտեի հետ:
	Ընդունվել է

	11.   ՀՀ քաղաքաշինության կոմիտե
	15․08․2023

	
	01/14.1/10430-2023

	Նախագծի 2-րդ կետում թվարկել հիմնական շենքի և այլ շինությունների սենքերի կազմը,
	Չի ընդունվել
Քանի որ շենքի և այլ շինությունների սենքերի կազմի վերաբերյալ տվյալները նշվում են ՀՀ կառավարության 05․06․2008թ․ թիվ 574-Ն որոշմամբ հաստատված ներքին կանոնակարգի Ձև 12-ով հաստատված տեխնիկական անձնագրում։

	4-րդ կետից հետո՝ հաշվի առնելով մենախցի կահավորանքը սահմանել մենախցի նվազագույն մակերեսը,
	Չի ընդունվել
Քանի որ ՁՊՎ-ներում որպես այդպիսին մենախուց նախատեսված չէ։

	28-րդ կետից հետո անհրաժեշտ է սահմանել   մեկ  ձերբակալված անձի համար նախատեսվող զբոսաբակի նվազագույն մակերեսը, զբոսաբակի նվազագույն  կանաչապատման տոկոսը,
	Չի ընդունվել
Քանի որ հաշվի առնելով ներկայումս գործող ՁՊՎ-ների զբոսաբակերի չափսերն ու կառուցվածային առանձնահատկությունները՝ տարածքի կանաչապատումն իրատեսական չէ, իսկ զբոսաբակերի մակերեսի վերաբերյալ տվյալները նշվում են ՀՀ կառավարության 05․06․2008թ․ թիվ 574-Ն որոշմամբ հաստատված ներքին կանոնակարգի Ձև 12-ով հաստատված տեխնիկական անձնագրում։

	28-րդ կետում առաջարկում  ենք  վերանայել մարմնամարզական պարագաների ցանկը՝ հաշվի առնելով ինքնավնասման կամ այլ անձի վնասելու հանգամանքը,
	Չի ընդունվել
Քանի որ մարմանամարզական պարագաների ցանկը պայմանավորված է նախագծի քննարկման ընթացքում ՀՀ ՄԻՊ գրասենյակից ստացված առաջարկություններով։ Բացի այդ, զբոսաբակում գտնվելիս պահվող անձանց նկատմամբ ՁՊՎ ոստիկանի կողմից իրականացվում է հսկողություն։

	6-րդ  կետում «կատարվում է» բառերը փոխարինել «կառուցվում է» բառերով:
	Ընդունվել է

	Հաշվի առնելով այն հանգամանքը, որ գործող շինարարական նորմերի կարգավորումները չեն տարածվելու ձերբակալվածներին պահելու համար նախատեսված շենք-շինությունների կառուցման, վերակառուցման աշխատանքների վրա, առաջարկում ենք անդրադառնալ նաև հակահրդեհային, օդափոխության լրացուցիչ միջոցառումների հարցերին:
	Չի ընդունվել
Քանի որ հակահրդեհային միջոցների վերաբերյալ կարգավորումները նախատեսված են ՀՀ կառավարության 05․06․2008թ․ թիվ 574-Ն որոշմամբ հաստատված ներքին կանոնակարգի Ձև 12-ով նախատեսված տեխնիկական անձնագրում։

Ինչ վերաբերում է օդափոխության լրացուցիչ միջոցառումներին, ապա օդափոխությունը կատարվում է խցերի պատուհանների միջոցով, որոնք բացվում են ՁՊՎ միջանցքից՝ էլեկտրական սեղմակի միջոցով, ինչի մասին նշվում է հավելվածի 14-րդ կետում։ 


ՀՀ ներքին գործերի նախարարություն
